
Naradakritam 2 Narayana Stotram

ನಾರದಕೃತಂ 2ನಾರಾಯಣಸ್ತೋತ್ರಂ

ನಾರದ ಉವಾಚ .

ನಮೋ ನಮಸ್ತೇ ಭಗವಂಜಗದ್ಗುರೋ ನಾರಾಯಣಾಽಪ್ರಾಕೃತ ದಿವ್ಯಮೂರ್ತೇ .

ಅನಂತಕಲ್ಯಾಣಗುಣಾಕರಸ್ತ್ವಂ ದಾಸೇ ಮಯಿ ಪ್ರೀತತರಃ ಸದಾ ಸ್ಯಾಃ .. 9.31.10..
ತ್ವಂ ವಾಸುದೇವೋಽಸಿ ಜಗನ್ನಿವಾಸಃ ಕ್ಷೇಮಾಯ ಲೋಕಸ್ಯ ತಪಃ ಕರೋಷಿ .

ಯೋಗೇಶ್ವರೇಶೋಪಶಮಸ್ಥ ಆತ್ಮಾರಾಮಾಧಿಪಸ್ತ್ವಂ ಪರಹಂಸಸದ್ಗುರುಃ .. 11..
ವಿಭುರೃಷೀಣಾಮೃಷಭೋಽಕ್ಷರಾತ್ಮಾ ಜೀವೇಶ್ವರಾಣಾಂ ಚ ನಿಯಾಮಕೋಽಸಿ .

ಸಾಕ್ಷೀ ಮಹಾಪೂರುಷ ಆತ್ಮತಂತ್ರಃ ಕಾಲೋಽಭವದ್ಯದ್ಭ್ರುಕುಟೇರ್ಮಹಾಂಶ್ಚ .. 12..
ಸರ್ಗಾದಿಲೀಲಾ ಜಗತಾಂ ತ್ವಮೀಶ ಕರೋಷಿ ಮಾಯಾಪುರುಷಾತ್ಮನೈವ .

ತಥಾಪ್ಯಕರ್ತ್ತಾ ನನು ನಿರ್ಗುಣೋಽಸಿ ಭೂಮಾ ಪರಬ್ರಹ್ಮ ಪರಾತ್ಪರಶ್ಚ .. 13..
ಸತ್ಯಃ ಸ್ವಯಂಜ್ಯೋತಿರತರ್ಕ್ಯಶಕ್ತಿಸ್ತ್ವಂ ಬ್ರಹ್ಮಭೂತಾತ್ಮವಿಚಿಂತ್ಯಮೂರ್ತ್ತಿಃ .
ಬೃಹದ್ವ್ರತಾಚಾರ್ಯ ಮಹಾಮುನೀಂದ್ರ ಕಂದರ್ಪದರ್ಪಾಪಹರಪ್ರತಾಪ .. 14..

ತಪಸ್ವಿನಾಂ ಯೇ ರಿಪವಃ ಪ್ರಸಿದ್ಧಾಃ ಕ್ರೋಧೋ ರಸೋ ಮತ್ಸರಲೋಭಮುಖ್ಯಾಃ .
ಅಪ್ಯಾಶ್ರಮಂ ತೇಽಪಿ ಕದಾಪಿ ವೇಷ್ಟುಂ ನೇಮಂ ಕ್ಷಮಾ ಹ್ಯೇಷ ತವ ಪ್ರತಾಪಃ .. 15..
ಛಂದೋಮಯೋಜ್ಞಾನಮಯೋಽಮೃತಾಧ್ವಾ ಧರ್ಮಾತ್ಮಕೋಧರ್ಮಸರ್ಗಾಭಿಪೋಷ್ಟಾ
.

ಉನ್ಮೂಲಿತಾಧರ್ಮಸರ್ಗೋ ಮಹಾತ್ಮಾ ತ್ವಮವ್ಯಯಶ್ಚಾಕ್ಷಯೋಽವ್ಯಕ್ತಬಂಧುಃ ..

16..

ನಿರ್ದೋಷರೂಪಸ್ಯ ತವಾಽಖಿಲಾಃ ಕ್ರಿಯಾ ಭವಂತಿ ವೈ ನಿರ್ಗುಣಾ ನಿರ್ಗುಣಸ್ಯ .
ಧರ್ಮಾರ್ಥಕಾಮೇಪ್ಸುಭಿರರ್ಚನೀಯಸ್ತ್ವಮೀಶ್ವರೋ ನಾಥ ಮುಮುಕ್ಷುಭಿಶ್ಚ .
ತ್ವಂ ಕಾಲಮಾಯಾಯಮಸಂಸೃತಿಭ್ಯೋ ಮಹಾಭಯಾತ್ಪಾತುಮೇಕಃ ಸಮರ್ಥಃ .
ಭಕ್ತಾಪರಾಧಾನನವೇಕ್ಷಮಾಣೋ ಮಹಾದಯಾಲುಃ ಕಿಲ ಭಕ್ತವತ್ಸಲಃ .. 18..
ಧೃತಾವತಾರಸ್ಯ ಹಿ ನಾಮಮಾತ್ರಂ ರೂಪಂ ಚ ವಾಯಃ ಸ್ಮರೇದಂತಕಾಲೇ .

ಸೋಽಪಿ ಪ್ರಭೋ ಘೋರಮಹಾಘಸಂಘಾತ್ಸದ್ಯೋ ವಿಮುಕ್ತೋ ದಿವಮಾಶು
ಯಾತಿ .. 19..

ತಂ ತ್ವಾಂ ವಿಹಾಯಾಽತ್ರ ತು ಯೋ ಮನುಷ್ಯೋ ದೇಹೇ ತ್ರಿಧಾತಾವಪಿ ದೈಹಿಕೇಷು
.

ಜಾಯಾಽಽತ್ಮಜಜ್ಞಾತಿಧನೇಷು ಸಜ್ಜತೇ ಸ ಮಾಯಯಾ ವಂಚಿತ ಏವ ಮೂಢಃ ..

9.31.20..

ತ್ವದ್ಭಕ್ತಿಯೋಗ್ಯೋ ನರದೇಹ ಏವಯಂ ಕಾಮಯಂತೇಽಪಿ ಚ ನಾಕಸಂಸ್ಥಾಃ .
ತ್ವದ್ಭಕ್ತಿಹೀನಂ ಹಿ ದಿವೋಽಪಿ ಸೌಖ್ಯಮಹಂ ತು ಜಾನೇ ನರಕೇಣ ತುಲ್ಯಂ .. 21..

ತಪಸ್ತ್ರಿಲೋಕ್ಯಾಃ ಕುರುಷೇ ಸುಖಾಯ ತತ್ರಾಪಿ ತೇ ಭಾರತವಾಸಿಪುಂಸು .

ಅನುಗ್ರಹೋ ಭೂರಿತರೋ ಯದತ್ರ ಕೃತಾವತಾರೋ ವಿಚರನ್ವಿರಾಜಸೇ .. 22..

ತಸ್ಯಾಶ್ರಯಂಯೇ ತವ ನಾತ್ರ ಕುರ್ವತೇ ತ ಏವ ಶಾಸ್ತ್ರೇಷು ಮತಾಃ ಕೃತಘ್ನಾಃ .
ಅತಸ್ತವೈಕಾಶ್ರಯಮೇವ ಬಾಢಂ ಕುರ್ವತ್ಯಜಸ್ರಂ ಮಯಿ ತೇಽಸ್ತು ತುಷ್ಟಿಃ .. 23..
ಇತಿ ಶ್ರೀಸ್ಕಂದಪುರಾಣೇ ವೈಷ್ಣವಖಂಡೇ ವಾಸುದೇವಮಾಸಮಾಹಾತ್ಮ್ಯೇ
ಏಕತ್ರಿಂಶಾಧ್ಯಾಯಾಂತರ್ಗತಂ
ನಾರದಕೃತಂ ನಾರಾಯಣಸ್ತೋತ್ರಂ ಸಮಾಪ್ತಂ .

ಸ್ಕಂದಪುರಾಣ .ವೈಷ್ಣವಖಂಡ .ವಾಸುದೇವಖಂಡ .ಅಧ್ಯಾಯ 31/10-23..

